
ցանցի ստեղծման նպատակով, ակտիվացնել մասնակից երկրների երիտասարդ 

գիտնականների ու մասնագետների գիտական, ակադեմիական շփումները՝ խթանելով 

հետազոտական համատեղ նախագծերի ու ծրագրերի իրականացումը, ձևավորել 

միջազգային գիտական համագործակցության ձևավորման նոր ինստիտուցիոնալ 

հարթակներ, մասնակից երկրների երիտասարդության շրջանում հանդես գալ 

խաղաղության, հանդուրժողականության, համերաշխության ու մարդասիրական այլ 

արժեքների տարածման ու հանրահռչակման նախաձեռնություններով, ինչպես նաև 

ձևավորել միջազգային համակարգող խորհուրդ՝ 2020թ.-ի սեպտեմբերին Արցախի 

Հանրապետության մայրաքաղաք Ստեփանակերտում անցկացվելիք հոբելյանական  

5-րդ միջազգային երիտասադրական գիտաժողովի կազմակերպման նպատակով։ 

Անուրանալի է գիտաժողովի նշանակությունն  Արցախում գիտության 

զարգացման նոր շեշտադրումների կյանքի կոչման և միջազգայնացման շնորհակալ 

գործում: 

 

Թեհմինա ՄԱՐՈՒԹՅԱՆ 

 

«ԱՐՑԱԽԻ ԷԼԵԿՏՐՈՆԱՅԻՆ ԳՐԱԴԱՐԱՆ» ԿԱՅՔԻ 

ՇՆՈՐՀԱՆԴԵՍՆԵՐԸ ՀԱՅԱՍՏԱՆՈՒՄ ԵՎ ԱՐՑԱԽՈՒՄ 

 

Արցախի երիտասարդ գիտնականների և մասնագետների միավորման կարևոր 

նախագծերից «Արցախի էլեկտրոնային գրադարան» կայքի (www.artsakhlib.am) 

հանրայնացման՝ ՀՀ կրթության, գիտության, մշակույթի և սպորտի նախարարության 

աջակցությամբ իրականացվող ծրագիրը՝ կայքի բազմապրոֆիլ շտեմարանի 

մասսայականացման առաջադիր նպատակով, կազմակերպության իրականացրած 

կարևոր ծրագրերից է՝ միտված ՀՀ-ի ու Արցախի գիտակրթական 

կազմակերպություններում ճանաչողական հանդիպումների միջոցով խթանելու 

լսարանի հետաքրքրությունը ԱԷԳ-ի մատուցած հանրօգուտ ծառայությունների 

նկատմամբ:  

  «Արցախի էլեկտրոնային գրադարան»-ի հանրայնացման քայլերը զգալիորեն 

կավելացնեն էլեկտրոնային գրադարանից օգտվողների թիվը, կապահովեն 

տեղեկատվական հասանելիություն ու մատչելիություն՝ դրանով իսկ նպաստելով 

կրթության և գիտության զարգացմանը, ընթերցանությանը, ինքնակրթությանը, 

քաղաքացիների սոցիալական հաղորդակցման գործընթացներին, ուսումնառության 

ու գիտական հետազոտությունների ժամանակ կայքի էլեկտրոնային պաշարների 

նպատակային օգտագործմանը:  

Ի սկզբանե ԱԷԳ-ի նպատակը եղել է մեկտեղել Արցախի վերաբերյալ գիտական 

ու գեղարվեստական գրականությունը, այն օտարերկրացիների համար դարձնել 

Արցախի մասին օբյեկտիվ տեղեկատվություն ստանալու աղբյուր, խթանել Արցախի ու 

Հայաստանի վերաբերյալ հետազոտությունների իրականացումը, ինչպես նաև 

որոշակիորեն հակազդել տարբեր մեդիահարթակներում ղարաբաղյան 

հակամարտության, հայոց պետականության կերտման և այլ իրողությունների 

վերաբերյալ Ադրբեջանի և Թուրքիայի կողմից խեղաթյուրվող նյութերին:  

Օգտվելով ցանցի հնարավորություններից՝ «Արցախի էլեկտրոնային 

գրադարան»-ը տեղեկատվական պաշարների համակարգված համալրման ու 

հանրայնացման միջոցով մասնակցում է ուսումնական ու գիտահետազոտական 

գործընթացներին, ապահովում է դասախոսների, ուսանողների, գիտական 

աշխատողների, մասնագետների և այլ անձանց գրադարանային-տեղեկատվական 

սպասարկումը՝ նախընտրելի բնագավառի, հիմնախնդրի վերաբերյալ տրամադրելով 

անհրաժեշտ տեղեկույթ: 

ԱԷԳ-ի հանրայնացման ծրագրի շրջանակներում 2019 թվականի նոյեմբերի 1-

30-ը ՀՀ-ում և Արցախում կազմակերպված շնորհանդեսներին մասնակցել են 2000-ից 

ավելի շահակիցներ: Արցախում մեկնարկը տրվել է Բերձորից՝ հանրակրթական 

դպրոցների մասնակցությամբ, իսկ ՀՀ-ում՝ Գորիսի պետական համալսարանից, որ 

ԱԵԳՄՄ-ի գործընկեր կազմակերպությունն է:   

ԱԵԳՄՄ նախագահ Ավետիք Հարությունյանն ԱԷԳ-ի մեդիա 

հնարավորությունները ներկայացրել ու լուսաբանել է շուրջ երկու տասնյակ 

բարձրագույն ուսումնական հաստատություններում ու հանրակրթական 

դպրոցներում: Այսպես՝ 

 

Արցախի շրջկենտրոններում՝  

1. Բերձոր (04.11.2019թ.), 

2. Քարվաճառ (08.11.2019թ.), 

3. Մարտակերտ (08.11.2019թ.), 

4. Շուշի (14.11.2019թ.), 

5. Հադրութ (14.11.2019թ.), 

6. Ասկերան (28.11.2019թ.), 

7. Մարտունի (29.11.2019թ.), 

Հայաստանի Հանրապետության բուհերում՝ 

8. Գորիսի պետական համալսարան (01.11.2019թ.),  

9. Գավառի պետական համալսարան (15.11.2019թ.),  

10. Երևանի պետական համալսարան (18.11.2019թ.),  

11. Հայաստանի պետական մանկավարժական համալսարան (18.11.2019թ.),  

12. Արդարադատության ակադեմիա (19.11.2019թ.),  

13. Եվրոպական համալսարան (19.11.2019թ.), 

14. Հայաստանի պետական տնտեսագիտական համալսարան (20.11.2019թ.), 

 

Արցախի Հանրապետության բուհերում՝ 

15. Մեսրոպ Մաշտոց համալսարան (28.11.2019թ.), 

16. Շուշիի տեխնոլոգիական համալսարան (28.11.2019թ.), 

17. Արցախի պետական համալսարան (29.11.2019թ.): 

 

Նշենք, որ ԱԷԳ-ի գործարկումից անցել է մեկ տարուց փոքր-ինչ ավելի 

ժամանակ, և այդ ընթացքում կայքն ունեցել է աշխարհի մոտ 100 երկրներից 50.000 

այցելու, էջերի դիտումների թիվն անցել է 190.000-ի սահմանը, ինչը խոսուն ցուցանիշ 

է սկսնակ կայքի, առավել ևս՝ էլեկտրոնային գրադարանի համար: 

 Նման պարագայում կարևորվում է ԱԷԳ-ի մշտական արդիականացման 

խնդիրը՝ տեղեկատվության տարածման ու հանրայնացման նորարարական 

մեթոդների կիրառմամբ:  

Հետևաբար անհրաժեշտ է նման հանդիպումների, քննարկումների, հարցումների 

միջոցով հասկանալ, թե ի՞նչ ակնկալիքներ ունեն օգտվողները ԱԷԳ-ից, 

ծառայությունների ինչպիսի՞ ցանկ է հարկավոր նրանց, ինչքանո՞վ է հարմար ու 

մատչելի կայքի ծրագրատեխնիկական ապահովումը:  

Ներկայումս ԱԷԳ-ի էլեկտրոնային գրացուցակը պարունակում է 3000 

հեղինակի մոտ 6000-ից ավելի նյութեր, և կայքն անընդհատ թարմացվում է: Ի վերջո, 

կայքի առավելություններից մեկն այն է, որ նյութերի ներբեռնումն ԱՆՎՃԱՐ է, իսկ 

գլխավոր նպատակը Արցախն աշխարհին ճանաչելի դարձնելն է: 

ԱԵԳՄՄ-ն համոզված է, որ «Արցախի էլեկտրոնային գրադարան»-ի 

հնարավորություններն ու նպատակները լուսաբանող նման ճանաչողական 

հանդիպումները մեծապես կնպաստեն ԱԷԳ-ի վերաբերյալ հանրային 

իրազեկվածության մակարդակի բարձրացմանը և նախադրյալներ կստեղծեն տարբեր 

գիտակրթական համագործակցությունների ձևավորման, ինչպես նաև ՀՀ-ում ու 

Արցախում կատարվող գիտահետազոտական աշխատանքների առաջնային 

արդյունքները նաև ԱԷԳ-ի հարթակում լուսաբանելու համար: 

«Արցախի էլեկտրոնային գրադարան»-ը Հայաստանի ու Արցախի գիտական 

մտքի զարգացման տեղեկատվական ռեսուրսների հիմքերից է, որի պահպանման, 

զարգացման ու հանրայնացման խնդիրն ունի ռազմավարական ու տեսամեթոդական 

գլոբալ նշանակություն: 

Թեհմինա ՄԱՐՈՒԹՅԱՆ  


